
        
            
                
            
        

    
	ӨӨЛДИЙН ЧИМЭД

	 

	ХҮРЭН ЗЭЭРД

	“Монголын зохиолчдын эвлэл”  Улаанбаатар хотноо 1997 онд эрхлэн хэвлүүлсэн “МОНГОЛЫН УРАН ЗОХИОЛЫН ДЭЭЖИС XXIX боть” номоос авч 

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЖИЛИЙН ДӨРВӨН УЛИРАЛ

	ХАВАР

	Эцсэн туйлдсан мал сүргүүд майлалдаж сонстоод 

	Энгүй олон малчин хүмүүс хаврын бэрхийг туулахыг мэрийгээд

	Энэ биеийн хүчин зоригийг хайрлалгүй зүтгээд

	Ирэх зуны улиралд эсэн мэнд хүрэх нь гайхамшигтай

	 

	ЗУН

	Малчин  ардын сэтгэл санаа тэнийн баясаад

	Мал сүргийн шим сүү булаг мэт ундраад

	Мах идэхийг гамнаж малаа өсгөхийг бодоод

	Магад журмаар барилдсан монголын жаргал бахдалтай

	 

	НАМАР

	Өргөн олон ардууд өн тарган орохыг хүсээд 

	Өөрсдийн малын таргыг хайлуулахгүйг оролдоод

	Өдөр бүр санаа сэтгэл тавин самбаачилж хичээгээд

	Өвлийн хатууг давах бэлтгэлийг хийх нь бишрэлтэй

	 

	ӨВӨЛ

	Гавшгай мэргэн малчин ард уурга шилбүүрээ бариад 

	Ган төмөр мэт хөлдүү газарт малаа бэлчээгээд

	Галын түлш, малын өвсийг хураан базаагаад

	Гайхал хатуу өвлийг ганц зоригоор туулах нь чадалтай.

	 

	28 (1938)

	 


МОНГОЛЫН ТӨМӨР ЗАМ

	Хар төмөр хатуу боловч халуун галд уярна 

	Хаант засаг «мөнх» гэвч харсаар байтал сөнөнө 

	 

	Балар ёс хүнд боловч бадрангуй хувьсгалд түлэгдэнэ 

	Балмад дайсан сүртэй боловч балт сүхний дор дийлдэнэ 

	 

	Газрын бартаа их боловч ган техникт ялагдана

	Гаслант саад олон боловч гал мэт зоригт ялагдана 

	 

	28 (1938)


ӨЛСГӨЛӨН БА ЦАТГАЛАН

	Ажил үйлдвэрээс хасагдан хөөгдөж

	Аманд хоолгүй, мөрөнд хувцасгүй!

	Унтах нойр дутуу, амрах цаг нэг ч үгүй 

	Удтал өлсөхөд тэсэх аргагүй зовлон

	 

	Хатуу догшин дайны аюул сонстож үзэгдээд 

	Харгислах дарлах явдал тал бүрээс нэмэгдээд

	Үүл мэт хураасан бараа таваарыг усанд гүвж 

	Түүнийг бүтээсэн хөдөлмөрчин ард үхдэг байна. 

	 

	Дээл уранхай гэдэс өлсгөлөн 

	Мөр бүтэн гэдэс цатгалан 

	Хувьсгалт гэгээн ертөнцийн хүн ард 

	Хувь төгөлдөр эрх чөлөөгөө олоод

	 

	Ажил төрөлгүй хүн нэг ч үгүй болоод

	Амрах нойрсох ажиллах гурав тэгшрээд

	Гэдэс дүүрэн цатгалан тэр бүрд хүрэлцээд 

	Гэгээрч боловсрохын замд улам бүр дэвшинэ 

	 

	Нүдэнд үзэх бүр хүмүүсийн сайн сайхан амьдрал 

	Чихэнд сонсох бүр дайны аюулгүй амгалан тайван

	 

	25 (1935) он


ХУУЧИН ХОТЫН ШӨНӨ

	Дэлхийн бөмбөрцөг зүүнээ эргэн ташиж 

	Дэлгэр нарны гэрэл хав харанхуй болоход

	 

	Өргөн хотын дотор гэрэлгүй пад харанхуй 

	Өмнө хойно зулын гэрэл хааяа сүүмэлзэнэ 

	 

	Зовлонгийн хэнгэрэг энд тэнд пүн пүн дуугарч 

	Золбин нохдын гаслан үргэлж хав хав гэж

	 

	Банлаг ганзайд согтуурсан хүмүүс

	Банз шаахайгаар ардыг гуядан наадна.

	 

	25 (1935)


УЛААНБААТАРЫН ШӨНӨ

	Цацран эргэлдэж тогтсон нарны гэрэл өнгөрмөгц 

	Чийдэнгийн гэрэл цог газар бүр гэрэлтэн гийгүүлнэ 

	 

	Ардын цэргийн сургуулийн нойрслогын уриа 

	Аж үйлдвэрийн газруудын яндангууд хашхиралдана

	 

	Агаарыг долгилуулагч радио дэргэд ярьж сонстоод 

	Ардыг гэгээрүүлэгч уран сайхан уянгат жүжиг бүжиглэнэ

	 

	Ийм сайхан гэрэлтэй хот

	Тийм сайхан чимэгтэй хот

	 

	25 (1935) он

	 


ЗУН БОЛОВ ЧӨЛӨӨ ОЛГОНО УУ, ӨВӨЛ БОЛОВ АЛБА ОЛГОНО УУ 

	(Уран хошин шүлэг)

	Агуу сайхан Зуны улирал гарав

	Амрах жаргахыг бодоод ирэв 

	 

	Алд бие минь өвчтэй байна 

	Ар гэр минь гачигдалтай байна

	 

	Улсын албанаас чөлөө авав

	Ухасхийн давхиж хөдөө гарав

	 

	Хундага тавилгүй архи уув 

	Хутга тавилгүй мах идэв 

	 

	Жасаа даллагыг сураглан хэсэв 

	Авгай хүүхэдтэй садарлан цэнгэв

	 

	Ажил тэжээлгүй дэмий сууж байна 

	Амьдрах хүмүүжихэд бэрх байна 

	 

	Албан ажлын орон тоо байна уу 

	Авч өршөөн тэнхрүүлнэ үү

	 

	Үйлдвэрийн ажилд бол чадахгүй шүү 

	Үндэсний сургуульд бол сурахгүй шүү 

	 

	Хөдөө явж суух бол горьгүй шүү 

	Хөнгөн тохиромжтой бол ямар ч яах вэ!

	 

	25 (1935)

	 


УЛСЫН ИХ НААДАМ

	Бадрангуй их соёл,  эд,  эр гурвыг далай мэт ундруулж 

	Барагдашгүй их зоригоо нэгтгэн зангилж

	 

	Гаслант зовлонг учруулагч гайтай этгээдийг

	Гал халуун чадал зоригоороо эсэргүүцэн тулж арилгаад 

	 

	Татавч тасаршгүй,  матавч хугаршгүй

	Түмэн,  түмэн онд төр улс юугаан тогтоож чадна.

	 

	26 (1936)

	 


ХҮРЭН ЗЭЭРД

	Ахуй сүр жавхлант бие нь 

	Арчсан толь мэт гялалзаж 

	Агсамнан цовхчиж тэмүүлэх нь 

	Ардын дурыг булаамаар

	 

	Самнал сайхан дэл нь 

	Сацаг мэт намиран

	Самарч харайн давхих нь 

	Шагшин магтаж баршгүй 

	 

	Зээрийн шилбэ мэт дөрвөн хөл нь 

	Цэгц шулуун болоод 

	Зэс мэт сайхан зүс нь

	Зэрэглэсэн жагсаалын дунд өнгөтэй

	 

	24 (1934) он


УНАГА

	Сацаг мэт сүүлтэй 

	Саваа мэт хөлтэй 

	Хөөрхөн шөмбөгөр хошуутай 

	Хөвөн зөөлөн үстэй 

	Мөнгөн цагаан амтай 

	Мойл хархан нүдтэй 

	Алиа хөөрхөн ааштай 

	Алтан шаргал зүстэй 

	Монгол гүүнээс төрсөн 

	Морь хэвээн олсон унага 

	Ийш тийш гүйж 

	Ижил нөхөдтэйгөө тоглоно 

	Оготор сүүлээ өргөж 

	Охин дуугаар янцгаан 

	Толгойгоо дороо хийж 

	Тонгочин тонгорон давхиж 

	Хоёр тийшээ холбичин дэгдэж 

	Хол хол бужигнатал цовхчиж 

	Цэзгэр сайхан хэвлийтэй 

	Цөцгий сүү анхилуулсан 

	Ээждээ гүйн ирж 

	Эрхлэн тонгочин явна 

	Монгол гүүнээс төрсөн 

	Морин хэвээн олсон унага

	 

	23 (1933) он


УУРГАЧ МОРЬ,  ОРОО ЗЭЭРД

	Олон сүрэг адууны дотроос 

	Онц чийрэг биеийг шилж 

	Ороо догшин морь уургалж 

	Ойр холын ажилд хэрэглэн 

	Урт сунагар уургад хуйв уяж 

	Эр хар сур тоноглолтой 

	Тов хийтэл тохож ярав хийтэл оломлон 

	Эзэн хүний уурга тулаад мордоход 

	Энэ биеийн зүрх догдлон хөдөлж 

	Энгүй олон адууг хураан цуглуулахад 

	Эмнэг догшин ороо онгон морьд

	Ийш тийш цойлон гарч орж байхад 

	Адууны дунд шурган орохыг хүсэж 

	Агсран агсран хазаар булаан тэмүүлэгч 

	Алдартай уургач амыг минь татан явсаар 

	Адуу бөөгнөрүүлэн хурааж гүйцмэгц,  гуяны

	Арьсанд тэнзэн ташуур тас хийж,  татсан амыг тавин 

	Адууны дунд хага зүсэн ороход минь

	Ороо зээрд морь цойлон гарч тоосны дунд явна. 

	Зээр гөрөөс мэт хурдлан дүүлж гүйцэхийг санах уу 

	Зэрэглээ татсан талын арвиныг хэлж барах уу 

	Зэрэг зэргээр ташуурдахад хүч нэмэн чангарахыг хэлэх үү 

	Зэс мэт сайхан зээрд морины гүйцэгдэж буйг хэлэх үү 

	Хааяа хааяа хавиргалан эргэхэд харсан хүн магтана 

	Хусан модон уурга сунгаж хуйвны цээлийг даллаж,  

	Хуй салхи мэт эргүүлэн бүхийж хаяхад гэдийн 

	Хурдан хөлөг зээрдийн хүзүүнд угламагц улам улам 

	Хуурнин давхиж бухан зүтгэвч эр чадалтай уургач 

	Хуйлартал эргүүлэн дугтарч эмээлийн хоймор сууж

	Эрчлэн хумхиж мушгин татаж суулгах нь бахтай сонин.

	Оломлосон гэдэс минь мэхийж

	Жийсэн дөрвөн хөл минь шаасан гадас мэт 

	Мэлтгэнэсэн хар хөлс минь чив чив дуслан 

	Амьсгаадаж уухилан тогтож ядан зогсоно.

	 

	23 (1933) он

	 


ТҮРҮҮ МОРЬ

	Урт сайхан дэл нь цээж бүрхсэн 

	Тэвэг сайхан хөхлийг нь согсойтол ороож,  

	Туг сайхан сүүлийг нь жирийтэл боож 

	Уужим сайхан гэдсийг нь мэхийтэл сойж 

	Улсын наадамд уралдуулахад

	Уужим саруул талд ганцаараа торойн 

	Тоосноос түрүүлэн торойн ирэхэд 

	Угтсан олон наадамчин шагшин баярлалдаж 

	Үндэсний түмэн эхийг дуулж морин хуур дарж 

	Гуулин хөгжмийг нир хийтэл аялгуулах нь уяралтай.

	 

	23 (1933) он

	 


ХАШАА САРАВЧ

	Хашаа саравчийг барьж 

	Хадлан бордоог бэлтгэвэл 

	Зун намарт олсон таргыг

	Өвөл хаварт үл алдана 

	Эдэлж хэрэглэхэд хүчтэй 

	Зарж худалдахад үнэтэй 

	Идээ шим нь элбэг дэлбэг

	Гарсан түүхий эдийн чанар сайн

	 

	23 (1933)


ЭРДЭМ БИЧИГ

	Билгүүн хурц уураг тархиндаа

	Бичиг эрдмийн боловсролыг шингээж

	Бэрх бүхний харанхуйг гийгүүлж

	Биеэрээ гүйцэтгэн чадсан нь

	Бичиг эрдмийн гайхамшгийг үзүүлжээ

	Ургах нарны илчээр

	Уул талын бодис дэлгэрнэ

	Утгатай уран сайхнаар

	Улсын соёлыг хөгжүүлнэ

	Эртнээс янагш эл бөмбөрцгийн

	Элдэв боловсролын үүд нь

	Эрдэм бичгийн гавьяагаар үүсжээ

	Элдэв улсын гэгээн боловсрол нь

	Эд,  эрдэм,  эр цэрэг гурван хүчийг 

	Эрчимтэй хөгжүүлсний бодтой шим юм.

	Сарны туяа мандахад

	Сайх шөнийн харанхуйг

	Саруул тунгалаг болгон гийгүүлнэ

	Сандарч мунхарсан тэнэгийн харанхуйг 

	Саруул тод бичгийн эрдмээр гийгүүлнэ 

	Оюутан эрдэмтэн орчлонгийн байгаль бодисыг

	Олж шинжлэн хэрэглэж чадсан нь

	Онцгой эрдэм боловсролын оньс түлхүүрийг 

	Оновчтойгоор ойлгож шинжилсний үр шим юм 

	Ус борооны элбэг шимээр

	Уулын цэцэг навч дэлгэрэн ургана

	Уураг тархины боловсролоор

	Улс төрийг тогтоох хүчин ургана

	Сургууль соёл гэгч

	Сурах боловсрохын оньс

	Сурч мэдэх гэгч

	Суралцах тогтоохын оньс 

	Сурагч нөхдөд буй шүү.

	 

	23 (1933) он


ХУРДАН МОРИНЫ ЦОЛ

	Хуй мэт тоосны түрүүнд хурдлан дэгдээд ирдэг 

	Хувьсгалт монголын адуун сүргийн хайрт унага 

	Алсын газраас ам мэдэн сунгаад ирдэг 

	Алтан дэлхийн хөрсийг онгилон задлаад ирдэг 

	Агуу сайхан биеийн хөлсийг ус мэт асгаруулаад ирдэг 

	Хамаг олны дундуур харвасан сум мэт шунгинуулаад ирдэг 

	Түмэн олны баяр цэнгэлийг төрүүлэн хөдөлгөөд ирдэг 

	Түүхт монгол улсын төвшин бат төрийн мал сүргийн манлай дээд хурдан хүлэг!

	 

	25 (1935) он

	



	


ӨӨЛДИЙН ЧИМЭД (1900—1961) 

	Ө. Чимэд бол одоогийн Дундговь аймгийн Дэлгэрхангай сумын хүн. Багадаа өөрийн идэвх оролдлогоор бичиг сурч,  Богд хаант монгол улсын Түшээ гүнгийн хошуунаа бичээч,  ноёны хиа,  1922 оноос насан эцэс болтлоо бичиг соёл,  эрдэм шинжилгээний ажил хийж явав. 1937 оны улс төрийн аймшигт шуурганд өртөн,  арван жилээр шийтгүүлсэн боловч хожим нь цагаатгуулжээ. Тэр нь 1932 оноос шүлэг зохиол сонирхон оролдож,  ардын яруу найргаас иш үндэстэй нэлээд шүлэг бичжээ. Хуульч Сандаг, ерөөлч Гэлэгбалсан нарын уран бүтээлийг судалж явав.

	 

	Г. ЖАМСРАНЖАВ

	 


монголын зохиолчдын эвлэл

	 

	МОНГОЛЫН УРАН ЗОХИОЛЫН ДЭЭЖИС

	XXIX боть

	 

	УЛААНБААТАР

	1997

	 

	СҮҮДЭР

	Цуглуулж, эмхэтгэн, оршил, зохиолчдын намтрын хураангуйг бичсэн Г. ЖАМСРАНЖАВ

	 

	Ботийн редактор Г. Жамсранжав

	Хэвлэлийн редактор А. Болд

	Техник редактор Д. Оюунчимэг

	Өрөлтөд 1997 оны IV сард

	Хэвлэлтэд 1997 оны V сард

	Цаасны хэмжээ 84x103 1/32 

	хх—11,75 

	хнх—19,74


cover.jpeg
XYPIH 333P]

-

§® 6. YuM3I/, @z
G ADE—"2C4





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image.png





